
Marlen Damijanić (2.c):





Nono piše Hamletu


Dragi Hamlet,


Moja unuka je pročitala djelo Hamlet i je rekla da njoj se ne piježa jako aš da se samo ubijajo svi i da njoj to ni jako liepo. E, sad, ja san odluči isto pročitat to djelo i sad ti pišen da ti rečen ča mislin o tebe, o tvoje fameje i o svemu ča se dešavalo z tobon.


Želin ti reć da si stvarno dobar čovik, baren ja tako pensan, i mi se para i da si pošten. Kapin da si se tije osvetit zbog smrti tvojega oca, ali si stori čuda slabega stien. I znan da nisi pensa da će se sve to desit, ma trieba si bolje propensat prvo nego ča si nič ša delat. Tvoja fameja je, ja bin reka, jeno malo čudna aš ne kapiš ki je z kien svajen, a ki kiega štima. Va jene prave, štabele fameje svi bi se triebali štimat, ma puli tebe ni baš tako. 


Kako ni va tvoje fameje, tako ni va tvoje države ni baš sve ćaro. Ja znan da so vremena teška, ma ča da so jušto toliko? Pak ta tvoj brat od tvojega oca, kako se ono zove? Joh, vero se ne moren domislit... Ma, nu, svi so svajeni va te tvoje fameje. Kad si odluči osvetit si oca, san pensa da će bit malo bolje, ma vero, samo si huje stori. A za Ofelijo da ne guorimo. Njije mi je vero žal aš je, ni kriva, ma ni dužna, finila tako kako ije.

A moje unuke, e, da ti vidiš kako si je samo va pensijer hiti. Da ti samo znaš koliko njoj je brižne triebalo da kapi ki je ki i ki je kega ubi... Joh je mene, vero nisan nanke ja riva poćepevat zajno.


I još samo da ti ovo rečen. Ja bin tebe drage volji popelja puli mene, va Žminj, pak da vidiš ča je fameja i kakovi ljudi so tu. Tu, puli nas, svako večer svi skupa liepo večerajo i se pominjo. I svi so si vajk pravi. Tvoja fameja bi triebala to videt, ma vero sad je jeno malo prekasno. 

Samo četiresto liet...
Rječnik manje poznatih riječi (čakavsko narječje žminjskoga područja):

piježa=sviđa

fameja=obitelj

čovik=čovjek

pensan=mislim

mi se para=čini mi se

čuda=mnogo

stien=s time / time
propensat=promisliti

delat=raditi

ša=otišao

svajen=posvađan

štima=voli, sviđa mu se, poštuje

štabela=dobra, vrijedna

ćaro=jasno, čisto, svijetlo

domislit=sjetiti se

huje=gore 

finila=završila

hiti va pensijer=potaknuo na razmišljanje

brižna=jadna

kapit=shvatiti, razumjeti

poćepevat=shvatiti

dopeljat=dovesti

pominjat=pričati

